
Inatsisartut ataatsimiittarfissaannik, allaffissornikkut sullissiviit ilanngullugit, 

nutaamik sananissamik 2013-imi novembarimi tunngaviusumik isummernerup 

Inatsisartunit ilalerneqarnissaanik Inatsisartut aalajangiiffigisassaattut siunnersuut.  

(Suleriaatsimut ataatsimiititaliaq) 

 

Inatsisartut ataatsimiittarfiat manna illorsuaq, nutarterinermut aamma 

aningaasartuuteqqarfioqisoq akilersinnaanerua? Imaluunniit,- Inatsisartut 

ataatsimiittarfissaattut siunnersuut illorsuaq nutaaq,- sorleq inuiaqatigiinnut aamma kalaallit 

nunatsinnut akilersinnaanerua?  Sorleq aningaasatigut akilersinnaanerpaamik 

atugassaqartitsisuussava? Tamanna akissutissaqartinneqanngilaq. 

Eqqaamaneqassaaq taamani Inuit Ataqatigiit aamma Demokraatit aalajangiinikuuvugut Nuuk 

Center pilersinneqassasoq. Taamaaliorpugut taamani pisortat allaffeqarfii attartorneqartut 

aningaasartuuteqarfioqisut aamma aserfallatsaaliinikkut aningaasat millionit arlalippassuit 

atortakkavut unitsillugit inuiaqatigiinnut akilersinnaanerummat nutaamik 

attartugassaanngitsumik sanasoqarpat. 

Taamani illorsualiorsimanngikkaluarutta aalajangiisimanngikkaluarutta illut allaffissuillu 

atukkavut suli aningaasarpassuarnik maangaannaq atuinerput 

ingerlatiinnarsimassagaluarparparput. Inuit Ataqatigiit attattuarparput akisussaassuseqartumik 

nunatta sukateriffigineqarnissaa. Matumani aamma nunatsinni inuit aningaasaataat 

naapertuunnerpaamik atorneqarnissaat qulakkeerumavarput. Qulakkeerumavarput 

aningaasaativut illorsuarmut aseroriartupallaqisumik, aningaasartuuteqarfioqisumullu 

atuinnarnagit aklisussaassuseqartumik misissuisoqassasoq. 

Qulaajaasoqartariaqarpoq qanoq ililluni inuiaqatigiit eqqortumik ineriartuutaasumillu 

aningaasartuuteqarnissaat. Pissusissamisuunngilaq aningaasarpassuit sumut nungujartortumut 

atuinnassagutsigit. Allatut atorluarsinnaanerlugit misissuisa. Paasiniartigu allaffissuaq nutaaq 

pisoqarluunniit akilersinnaanerunersoq. Sooq allaffissuarmik nutaamik sanasinnaanngilagut? 

Immaqa akilersinnaanerussaaq millionerpassuit atorlugit nutarteriuaannarnissamiit? Tamannali 

misissorbneqartariaqarpoq. 

Inuit Ataqatigiit erseqqissassavarput Demokraatit piumasaannarminnik isumalersuinerat 

tiguartiffigissannginnatsigu. Aningaasanut politikkeqarnani nunap aqunneqarnera samminagu 

Inuit Ataqatigiit qanoq isumaqarnerannik eqqunngitsumik siammaaniarnerat 



atorsinnaanngilluinnarpoq. Nuannareqqusaarneq unitsinniarsiuk. Suliniaritsi suliassat nerriviup 

qaavani utaqqipput. 

Assersuutigissavara taamani Demokraatit suaartaatigilillaqimmassuk Inatsisartunut ilaasortat 

akissarsiaasa apparnissaat. Ilungersoqaat tusaaqqullutik. Ilungersornertilli erngertumik 

unitsippaat Inuit Ataqatigiinniit siunnersuuteqaratta,- Inatsisartunut ilaasortat piumasut 

aningaasarsiaqarpallaarsorigunik qinnuteqarnermikkut aningaasarsiatik 

appartissinnaalissagaat. Taamanili Demikraatit Inatsisartunut ilaasortat aningaasarsiaasa 

apparnissaat pillugu suaartaqqinngillat. Naak aamma naalakkersuisuni aningaasarsiat 

qaffasinnerusut aningaasarsiarileraluaramikkuluunniit. 

Taamaammat tupinnanngilaq massakkut taamak akerlilersuitigimmata. Naak 

qulakkeerneqarsimanngikkaluartoq ilumut akilersinnaanngijnnerusoq nutaamik 

sanaartornissaq. Imaappoq, tunngavissaqarani akerlilersuineq. Demokraatimmi suliassap 

aallartinnissaa aamma tapersernikuuaat. 

Inuit Ataqatigiit isumaqarpugut misissuilluartariaqartugut suliassaq peqqissaarullugu 

Inatsisartut ataatsimiititaliaani suliarineqartariaqarpoq. Siullermeerinninnermi kissaatigaarput 

siunnersuut itigartinnagu aamma malaannarluta akuersaarnagu suleqatigiinnikkut 

paasissutissanik katerseqqaartariaqartugut.  

Taamaammat aamma pisariaqarsoraarput Inatsisartut akileraartarbnermut 

aningaasaqarnermullu ataatsimiititaliaani suliarineqassasoq. Taamaalilluni aamma 

inuiaqatigiinnut akilersinnaanerpaamik ilusiliinissaq Inatsisartut suleriaaseq pillugu 

ataatsimiititaliaani Aningaasaqarnermullu ataatsimiititaliaanni ataatsimoorussamik 

suliarineqarsinnaaqqullugu. 

Inuit Ataqatigiit siunnersuut una misissorluagassatut aamma aalajangernissamut 

tunngavissanik naammaginartumik misissuisoqarnissaa anguniarlugu periarfisseeqataassaagut. 


